
६८४
हिंदी-साहित्य का इतिहास





 बीती विभावरी जाग री!

अंबर-पनघट में डुबो रही

तारा-घट उषा नागरी।

खगकुल 'कुल-कुल' सा बोल रहा,

किसलय का अंचल डोल रहा, 

लो, यह लतिका भी भर लाई

मधु मुकुल नवल-रस नागरी॥






कहीं उस यौवन-काल की स्मृतियाँ हैं जिसमें मधु का आदान-प्रदान चलता था, कहीं प्रेम का शुद्ध स्वरूप यह कहकर बताया गया है कि प्रेम देने की चीज है, लेने की नहीं! पर इस पुस्तक में कवि अपने मधुमय जगत् से निकल कर जगत् और जीवन के कई पक्षों की ओर भी बढ़ी है। वह अपने भीतर इतना अपरिमित अनुराग समझता है कि अपने सान्निध्य से वर्तमान जगत् में उसके फैसले की आशा करता है। उषा का अनुराग (लाली) जब फैल जाता है तभी ज्योति की किरण फूटती है––




मेरा अनुराग फैलने दो नभ के अभिनव कलरव में,

जाकर सूनेपन के तम में, बन किरन कभी आ जाना।






कवि अपने प्रियतम से अब वह 'जीवन-गीत' सुनाने को कहता है जिसमें 'करुणा का नव अभिनंदन हो'। फिर इस जगत् की अज्ञानांधकारमयी अश्रुपूर्ण रात्रि के बीच ज्ञान-ज्योति की भिक्षा माँगता हुआ वह उससे प्रेम-वेणु के स्वर में 'जीवन-गीत' सुनाने को कहता है जिसके प्रभाव से मनुष्य-जाति लताओं के समान स्नेहालिंगन में बद्ध हो जायगी और इसे संतप्त पृथ्वी पर शीतल छाया दी जायगी––




जग की सजल कालिमा रजनी में मुखचंद्र दिखा जाओ, 

प्रेम-वेणु की स्वर-लहरी में जीवन-गीत सुना जाओ।

xxxx

स्नेहालिंगन की लतिकाओं की झुरमुट छा जाने दो। 

जीवन-धन! इस जले जगत् को वृंदावन बन जाने दो॥

